
Sicilianu sugnu!

Mi vantu e mi stravantu
ca nascivu unni lu ventu 
africanu arriva nni lu 
tettu di la me casa,
unni lu suli coci 
li cori di li ‘namurati.

Sicilianu sugnu e scrivu
nni lu me dialettu. 
‘Un c’è paragùni 
diri o scrìviri 
“dùnami ‘na vasata” 
cu “ dammi un bacio”.

Si scrivi ‘na vasata 
‘nsicilianu
e chiudi l’occhi, 
senti li so labbra su chiddi to,
senti lu prufùmu, lu sapùri, 
lu disidèriu, l’amuri.

Sicilianu sugnu 
forti comu un liuni.
Li me pinzera su ricchi
di fantasia, d’amicizia
d’amuri, di fratillanza, 
di paci.

La me Sicilia 
l’addifennu anchi 
si cc’è quarchi cosa storta.
Si unu s’affaccia di ‘ncapu lu munnu,
chidda chi spicca è la sicilia, 
ricca di ogni beni di Diu.

Quannu lu munnu fù criàtu,
 lu Signuri, stancu, s’arripusà 
‘ncapu na petra. 
Quannu si susì beddu suddisfattu 
e cumpiaciutu, 
parlannu cu la petra dissi: 

“Tu si la Sicilia di la terra,
ricca si suli di jardini e frutti,
si nni la conca di lu munnu,
si di tutti taliata e ammirata,
si ricca di fragranza e sapuri
si l’isula di lu beni e di l’amuri”.

